
Exmu. Senhór Sekretáriu Estadu Defeza, Dr. Júlio Tomás Pinto 

Exmu. Senhór Xefe Estadu-Maiór Jenerál F-FDTL, Majór-Jenerál Taur Matan Ruak 

Exmu. Senhór Embaixadór Repúblika Populár Xina, Senhór Fu Yuancong 

 

Distintus konvidadus 

 

Ho ksolok boot mak ha’u mai iha serimónia ida ne’e, serimónia ida ke ita hein kleur ona. Ita 

labele ezije ba Instituisoens Estadu nian sira atu kumpri sira nia obrigasoens tomak ho 

empenhu no profisionalizmu se, primeiru, ita la fó ba sira kondisoens trabalhu ne’ebé di’ak 

no tuir sira nia presiza. 

 

Ministériu Defeza ho Kuartél-Jenerál F-FDTL nian, dezde uluk kedas okupa instalasoens 

provizórias ne’ebé la di’ak duni, haré tuir  misoens todan ne’ebé fó ba sira.  

 

Forsas Armadas reprezenta lutu-hún boot ne’ebé ikus liu, hodi garante defeza soberania 

nasionál, ne’e mak razaun, tansá Estadu iha obrigasaun atu investe rekursus ba nia 

modernizasaun, hodi prepara mós infra-estruturas ne’ebé bele sai hanesan orgulhu boot ba 

sira hotu ne’ebé hakarak dedika sira nia vida tomak atu serve iha nia fileiras.  

 

Ita labele haluha, mós, katak ita deve ba FALINTIL, nu’udár embriaun F-FDTL nian, faktu 

katak ohin-loron ita bele moris iha liberdade laran no ita mak kaer rasik ita nia destinu.  

 

Bainhira ita lansa primeira pedra ba konstrusaun edifísiu ne’ebé sei hamahon Ministériu 

Defeza no Kuartél-Jenerál F-FDTL nian, la signifika katak Governu halo favór ruma ba 

Instituisaun Militár, maibé kumpri daudaun devér ida ne’ebé Governu labele sés-an husi.  

 

Wainhira obra ne’e halo hotu ona, ha’u fiar katak Forsas Armadas sei iha liután kbiit atu 

ezerse funsoens tuir sira nia misaun rasik, no sira nia kuadrus tomak bele hetan ona fatin 

servisu ida ne’ebé kmanek no fó ba sira motivasaun liután.  

 

Aleinde ne’e, faktu katak responsável ba pasta Defeza no lideransa Forsas Armadas sira bele 

servisu hamutuk iha fatin ida de’it, sei posibilita artikulasaun ida ke di’ak liu entre podér 

polítiku ho Xefias Militares nian, ho vantajens naturais ne’ebé sei mai husi ne’ebá.  

 

Senhór Embaixadór Repúblika Populár Xina, 

 

Lalika tán ona hato’o ba ita katak ami sente laran haksolok no agradese barak tebetebes ba 

obra ida tan ne’ebé ita nia Paíz hakarak oferese mai ami. Depois-de Palásiu Prezidênsia 

Repúblika, Ministériu Negósius Estranjeirus no Bairru ba Militares iha Metinaru, agora ami 

iha priviléjiu atu, lori amizade fraterna ne’ebé liga ita nia Povus rua,  la kleur tán, ami sei simu 

edifísiu ida ne’ebé sei hamahon hamutuk Ministériu Defeza no Kuartél-Jenerál F-FDTL 

nian. 

 

Ha’u husu ba ita atu hato’o ba Governu, ne’ebé, ita mak reprezenta, la’ós de’it ha’u nia 

agradesimentu pesoál, maibé mós timór-oan tomak sira nian, ne’ebé sei la haluha sira nia 

verdadeirus amigus.  

 

Lori mós amizade ida ne’e nia naran mak Repúblika Populár Xina, foin daudaun ne’e, 

posibilita formasaun no treinu kona-ba tripulasoens ró-ahi patrulha klase Jaco, ne’ebé agora 

halo parte Komponenete Navál ita nia Forsas Armadas nian, no fasilita sosa mós 

embarkasoens hirak ne’e. 

 

Ami hakarak liu mak inkrementa kooperasaun bilaterál, iha área militár, ho paizes amigus 

hotu-hotu ne’ebé bele fó ajuda dezinteresada mai ami, i entre paízes sira ne’e, maun-alin 

xinezes sira mak hatudu daudaun. 

  

Ami hatene di’ak lós katak asistênsia eventuál ida, ne’ebé nia finalidade mak atu hariku liután 

konhesimentus téknikus ami nia militares sira nian, ne’ebé ho laran luak Repúblika Populár 

Xina oferese, sei la lori kontrapartidas todan boot ba Estadu Timór, ne’e mak la iha buat ida 

mak bele satan netik ami atu husu no simu, i la lejítimu atu ema seluk buka kondisiona fali 

buat ne’ebé ami rasik mak hili. 

 

Ita sei iha oportunidade, Senhór Embaixadór, atu diskuti matérias no termus ne’ebé 

kooperasaun bilaterál entre ita nia paízes tenke prosesa tuir. 

 

Ba maluk sira hotu, sivíl no militár, ne’ebé la kleur sei utiliza instalasoens hirak ne’e, ha’u 

husu atu entrega-an, isin no klamar, ba knaar tomak atu fó dedikasaun ba kauza públika, hodi 

halo mós votus atu obra ida ne’e bele halo hotu lailais. 

 

Muitu Obrigadu!  

 

Kay Rala Xanana Gusmão 

24 Agostu 2010   


